
Теме:
Шочмо йылме урокым у саманлан келшышын тунеммаш

Марий йылме да литератур туныктышо: Григорьева Елена Валериановна
2019 ий.
Йоча пагыт эртале, лач ты вершӧрлаште,

Модын воштыл куржтална, йырваш юарлен.

Ньога тат гычак пален нална Лекайным,

А тудын пелен: Изир Эван да Содорон Епырем.

Тыгане лӱмлӧ ончылъеҥ-влакын шочмо кундемыштышт верланен мыйын Шӱргыял школем. 

Йоча тат гычак йӧратен кушкынам шке шочмо йылмемым, йӧратыме туныктышемым эре пример шотеш ужынам. Садлан, лач ты амал ден, лияш шональым туныктышо, кидыш дипломым налын, тольым шочмо школышкем. Шке пашамым моткоч йӧратем, тунемшем-влакымат шочмо йылмемлан шӱмаҥдем.

Кӧ шочмо йылмым ок йӧрате – 

Шке аважым ок йӧрате.

Кӧ шочмо аважым ок йӧрате – 

Шке калыкшым ок йӧрате.

Кӧ шочмо калыкшым ок йӧрате – 

Шке элжым ок йӧрате.
Ик чуваш поэт тыге каласен. А шочмо йылме да ава, шочмо калык да элна кушкын толшо тукымын чон-шижмаш дене ик радамышке шындалтше манын, шочмо йылмым туныктымаштат ме саман дечын вараш кодшаш огынал.

Илыш ончыко йорта. Саманат вашталт толеш. Тудлан келшышын самырык тукымымат шинчымаш тӱня дене у семын вӱдашлан йӧным верештынак шогыман. Икманаш, тачысе икшыве У туныктымо стандартын йодмыжо почеш шуаратын кушкеш гын, ончыкыжым илышын нимогай неле лончыштыжат вуйым ок саке.

Мый шочмо йылме  да сылнымут урокыштат утларакшым инноваций йӧнлан эҥертем. 
Инноваций йӧн – тиде у семын туныктымаш, урокышто йочан усталыкшым да уш-акылжым шуарашлан манын, у туныктымо йӧн-влакым кучылтмаш. Лач тыгодым туныктышо ден тунемше коклаште кыл пеҥгыдемеш, ваш умылымаш вияҥеш да йочалан мемнан шочмо йылме да шочмо сылнымут урокна ик эн йӧратыме предметышкыже савырна. 

Тачысе кечылан тиде йӧн чылт улан огеш шотлалт гынат, мыйын вӱдымӧ урокем йочан шӱм-чонышкыжак шыҥыже манын,  Синквейнлан эҥертем. Сылнымут да шочмо йылме уроклаште, «Марий сылнымут садвечыште» кружокыштем «Ямде лий», «Кугарня», «Морко мланде» газетлан чӱчкыдын синквейным серена. Йылме урокышто ойлымаш ужаш нерген у шинчымашым налме  годым, иктешлымашым ыштыме семын акым пуышыла, сочиненийым возаш тӱҥалме деч ончыч эпиграф шотеш келыштарена.
Тунемшем-влаклан  синквейным сераш сылнымут урокышто пеш келша. Писательын илыш корныжо, образым лончылымаш, геройын койыш-шоктышыжым сӱретлен пуымо годым. Поснак койыш-шоктышыжын сай але уда велжым рашемдыме годымат. 

Йочан кажне сай пашаже туныктышын чонжым вӱчка. Ты паша лектыш газет лаштыклаште савыкталтын колта гын, чон путырак ыра.  Йоча-влакемын сылнымут пашашт «Кече» журналыште, «Эрвий» альманахыште, «Сылнымут изолык» книгаште савыкталтынак шогат. Ме шукыж годым кружокыштына нине савыктышлам шергалына да нергелен лектына.

Шочмо йылме да сылнымут уроклаште  Кластер йӧным куанен кучылтына. Кластер дене пайдаланыме годым эн куштылгылан теве мом шотлем. Мутлан, ойлымаш ужаш почеш иктешлымаш урокышто тӱҥ шомаклан ойлымаш ужаш шындалтеш, йырвашыже тӱшкажым, йодышыжым йоча серышаш. Умбакыже кластер нелемдалтын кертеш.
Тыгак шочмо йылме урокышто модыш йӧным кучылтмашынат пайдаже пеш кугу:
·  Модыш шке семынже оҥай;
· Модыш тунемме пашам куштылемда;
· Модыш гоч йоча шке моштымашыжым вияҥда;
·  Модыш гоч йоча мом-гынат ум пален налеш;
· Йоча молын дене мутланаш, кылым кучаш тунемеш;
· Йочан тунемме предмет деке кумылжо лектеш, вет модыш кажне тунемшылан келша. 
Тыгай модышлаште йылме ден сылнымут урок ушалтыт. Сылнымут велым туныктышо писатель-влакын илыш корнышт нерген йочам шарналташ тарата гын, а йылме велым тунемше шарналта: кудо шомакыште мыняр соҥ йӱк, мыняр йоҥ йӱк уло. Физкультминутко жапышкат модышым пуртен колташ лиеш.
Теат тиде модышыш ушнен кертыда. Могай ойлымаш ужаш ала? Чын, лӱм мут. Але теве весе: Могай, кусо, кунамсе, йодышлан вашмутым пуышо, предметын палыжым ончыктышо самостоятельный ойлымаш ужаш. Чын, пале мут.

Инноваций йӧн дечын посна ме пытартыш жапыште интернет йӧнлан чӱчкыдынак эҥерташ тӱҥалынна. Кызытсе жапыште Интернетыште марла

 HYPERLINK "http://fulib.ru/phrasebook/"  

 HYPERLINK "http://fulib.ru/phrasebook/" мутланымаш

 HYPERLINK "http://fulib.ru/phrasebook/"  книга (разговорник) уло.  

Тиде мутерыш мутланымаште чӱчкыдын кучылталтше мут ден муткылдыш-влакым шым финно-угор калык йылме дене пуртымо. Мутерын базовый версийжым чылалан почмо. Финно-угор

 HYPERLINK "http://fulib.ru/"  электронный 

 HYPERLINK "http://fulib.ru/" библиотекын сайтыштыже да марламутер.ру финно-угор йылме-влакын цифровой обеспечений порталыштыже вераҥдыме.
Марламутер.ру 

Сайтыште шрифтлам, программылам, клавиатур-влакым, инструкций ден статьялам, мутерлам да моло материалым муаш лиеш. Кеч-могай пайдаланыше тыште шкеак шкенжын материаллажым да пашалажым верландарен да савыктен кертеш. Тиде сайт «Изирак тӱшка калык-влаклан компьютерысе йӧн-влак: марий йылмым виянден колташ полыш-влак» проект негызеш шочын.
Тыгак слайдыште палемдыме сайт гоч марий йылмым тунемше да тиде йылме дене шочмо йылме семын мутланыше-влак кӱлешан материалым яра муын кертыт. Тачысе кечылан сайтысе материал дене, тӱҥ шотышто, англичан йылмым палыше пайдаланен кертеш. Ончыкыжым, моло туныктыш тӧнеж-влак дене кылдалтын, рушла ышташ шонат.

 Тыгак кокымшо сайтыште чын йӱкым ойлаш туныктышо рӱдер почылтын. Мутым ойлаш тунемнеда гын, сайтыш пурыза. 
10 томан марий йылме мутер негызеш ыштыме электрон мутер. Мутер- Марий шанче шымлызе институтын  – иктешлалтше савыктышыже. Тудым ыштымаште 20 наре автор тыршен. Литератур да калык-кутырымо марий йылмын чыла гаяк мутпоянлыкшым, тидын шотышто мер-политик, шанче-техник да моло терминологийымат чумыреныт.  Тиде мутер савыктыш пашаеҥ, журналист, серызе, шанче пашаеҥ, аспирант, студент, туныктышо, тунемше, тыгак марий йылме да марий калыкын тӱвыражым шымлыше-влаклан темлалтеш.
Шочмо йылме урокышто ик тунемшат ты мутер дене пайдаланыде огеш чыте. Ты мутер тӱҥалтыштак  чыла правил дене палдара: шомакым, ойлончым лончылымо радам, ойлончылаште чарналтыш палым кузе шындаш кӱлмым, ойлымаш ужаш ойыртемым да тулеч молымат.  Умбакыжым ты мутерыште марлаҥдыме у термин-влак вераҥдалтыныт. Вес йылме гычын кӱсынлымӧ шомак-влакат ятыр улыт.

Эртыше кечылаште мемнан 5-6 класслаште тунемше-влакын кумылышт путырак саемын. Молан манаш гын тыгай сӧрал у пособий-влак толын шуыныт. Паша программымат лач нине учебник-влаклан келшышын серыме. Тиде шочмо йылмынам туныктымаште у да сай ошкыл. Тиде мемнам, туныктышо-влакым путырак куандара.

У саман дене тӧр ошкылмына сай паша лектышышке мемнам конда. Йоча-влакын шочмо йылме да сылнымут уроклаште кыртмен пашам ыштымышт, шке усталыкыштым шуарен толмышт – чылажат район кӧргысӧ, республик кӱкшытысӧ да регион-влак кокласе таҥасымашке корным почеш, тӱвыргӧ саскам пуа.

Шочмо йылме да ава, шочмо калык да элна – чылажат ош тӱняшке толшо айдемын чонышкыжо ӱмырешлан шыҥышаш да вий-куатым ешарен шогышаш. Лач тыге гына мемнан, марий калыкын,
 ончыкылыкшо сай лийын кертеш. Ончыкшымат шочмо йылмына моло йылме дене ик радамыште шогыжо
 манын, кажне марий айдеме могай-гынат надырым пыштышаш. Еҥлан ӱшанен, ямдым вучен шинчен,
 ме шкенам «мый марий улам» манашат ӧршаш улына…

